
Bibla, libri që ndryshoi botën 
 

Si Të Fitosh Në Fund? 

Jemi në javën e fundit të serisë dhe do të ndaj për kohët e fundit. Ky është lajm i 
mirë për ata që kanë zgjedhur Jezusin. Ai do të kthehet dhe ata që kanë zgjedhur 
t’i besojnë Atij do të jenë me të përjetë në qiell. Nëse ke zgjedhur Jezusin, je në 
anën e të fituarve. 

Perëndia e ka bërë të mundur që çdo njeri të ketë mundësi të largohet me fitore 
nga kjo botë. 

Si Të Fitosh Në Fund?   

Disa e neglizhojnë fundin, thonë, “S’ka qiell, s’ka ferr, do bëhet mirë për të 
gjithë, ku të jenë të gjithë do jem dhe unë. Të gjithë njerëzit vdesin dhe kaq.” 
Kur je në fshat, dikush thoshte, “Po siç thera viçin, e therëm dhe kaq. Kështu do 
jemi dhe ne.” 

Por Bibla thotë ndryshe: nga Isaia, Ezekieli, Danieli në Besëlidhjen e Vjetër, tek 
mësimet e Jezusit dhe deri te Zbulesa, një gjë është e qartë: ka një qiell dhe një 
ferr. Ka më shumë se kaq; ka përtej kësaj bote që shikojmë me sy. Ja si thotë 
Bibla për shenjat e ditëve të fundit… 

 

Në ditët e fundit…   

…do të ketë tërmete;  

…do të zhduken kafshët e fushës, zogjtë e qiellit dhe peshqit e detit; 

…do të ketë luftë; 

…dija do të rritet; interneti filloi në 1989;  

…në 2000 e përdornin internetin 0.4 miliard njerëz; 

…në 2010 e përdornin internetin 1.8 miliard njerëz;  

…në 2020 e përdornin internetin 4.8 miliard njerëz, 60% e botës;  

…çdo ditë 1 milion njerëz të rinj hyjnë në internet; 



Shenja të tilla ka patur që nga ikja e Jezusit, shenjat e ditëve të fundit. Ja si 
thuhet te Zbulesa 21: disa shikojnë filma për ditët e fundit, disa lexojnë libra 
dhe romane; hajde të lexojmë librin e librave për këto gjëra. 

Zbulesa 21:5 Dhe ai që rrinte mbi fron tha: ''Ja, unë i bëj të gjitha gjërat të 
reja''. Dhe më tha: ''Shkruaj, sepse këto fjalë janë të vërteta dhe besnike''. 

Zbulesa 21:6 Edhe më tha: ''U bë! Unë jam Alfa dhe Omega, fillimi dhe 
mbarimi! Atij që ka etje unë do t'i jap si dhuratë nga burimi i ujit të jetës. 

Sot do të shohim TRE gjëra të fundit: 

Zbulesa 21:7 Kush fiton do t'i trashëgojë të gjitha gjërat; dhe do të jem për të 
Perëndi dhe ai do të jetë për mua bir. 

Sa varg i bukur, por vazhdojmë pak më poshtë… 

Zbulesa 21:8 Kurse për frikacakët dhe të pabesët, dhe të neveritshmit dhe 
vrasësit, dhe kurvëruesit, dhe magjistarët, dhe idhujtarët, dhe gjithë 
gënjeshtarët, pjesa e tyre do të jetë në liqenin që digjet me zjarr dhe squfur, që 
është vdekja e dytë. 

Vargje të frikshme, a ka nevojë për shpjegim ekstra? A ka paqartësi? Ka njerëz 
që do të donin t’i kishin gjërat më të paqarta, më të pasakta. Do të donin…  

Edhe unë do të doja shumë gjëra, po të jetë puna dëshira. Do të doja që ndërsa 
kalojnë vitet, të kem trupin njësoj si 20 vjeç. Do të doja të mos kishte taksa, do 
të doja të mos kishte gjoba, do të doja shumë gjëra…  

Do të doja të mos ekzistonin sëmundjet e këqija dhe të kisha akoma njerëzit e 
mi të çmuar gjallë.  

Por e di që janë dëshira, realiteti është ndryshe. Ka ide që të gjithë do shkojmë 
në një vend të mirë, nuk ka ferr, do jetë mirë edhe andej matanë, në anën tjetër.  

Po mirë, a do t’i heqim ca faqe nga Zbulesa që flasin për ditën e fundit, apo do 
t’i heqim të gjitha ato që përmenden? Meqë Gjoni shkroi Zbulesën, do t’i heqim 
letrat dhe ungjillin e Gjonit, po heqim dhe Veprat, sepse Pjetri dhe Gjoni janë 
persona të tillë. Po dy Pjetrit flasin për ditët e fundit, do t’i heqim dhe ato. Po 
shiko, Isaia, Ezekieli, Danieli flasin për ditët e fundit, do i heqim dhe ato. Po 
edhe ungjijtë e tjerë, Jezusi foli për to.  

Sa pjesë të Biblës duhet të heqim që të mos kemi të bëjmë me ditët e fundit? 
Nëse heqim të gjitha këto pjesë që përmenden, mos ndoshta pa dashur heqim 
edhe ato pjesë që flasin për shpëtimin që vjen përmes Krishtit?  

 



Kot për muhabet, nëse çdo person do të shkonte në qiell, çdo person i kësaj 
bote, pse qielli do të ishte më i mirë? Rrimë më mire këtu ku jemi, se do e 
prishim edhe atë vend atje. 

C.S. Lewis ka thënë një gjë të bukur për këtë: 

Në fakt, përgjigja për të gjithë ata që kundërshtojnë doktrinën e ferrit, na sjell 
tek një pyetje: Çfarë po kërkojnë ata nga Perëndia? Që t’u fshijë mëkatet e të 
shkuarës me çdo kusht, dhe t’u japë një fillim të ri, dhe të zbusi çdo vështirësi 
dhe të ofrojë çdo lloj ndihme? Por Ai e ka bërë këtë, e bëri në kryqin e Kalvarit. 
E bëri që t’i falë nga mëkatet e tyre. Por ata nuk e duan faljen. Ata duan që Ai të 
mos i shqetësojë. Në fakt, mendoj se kjo është ajo që Ai bën. 

Ai e ka bërë pjesën e Tij, por Jezusi troket te zemra e njerëzve, nuk hyn me zor. 
Perëndia ka bërë çdo gjë që ishte e mundur për të shpëtuar.  

Kush zgjedh të shkojë në ferr ka bërë zgjedhjen më të çmendur në botë; duhet të 
zgjedhë të mohojë dashurinë dhe faljen e Tij, me dëshirën e vet.  

E di çfarë do të shohim sot në pjesën e fundit të serisë? Tri gjërat që po i vjen 
fundi. E para…  

1. FUNDI I FALLCITETIT 

Në Gjonin 8, Jezusi tha: “Djalli është gënjeshtar, është babai i gënjeshtrave, ati i 
rrenave; nuk e do të vërtetën.” Gënjeshtra nuk ka rëndësi sesi fillon, por çfarë 
sjell. Në fund, ajo sjell shkatërrim. Gënjeshtra më mashtruese është ajo që ka 
90% të vërtetë brenda. Me një gënjeshtër të tillë hyri mëkati në botë: “A ka 
thënë Perëndia kështu e ashtu?” Djalli e tha gjithë urdhrimin e Perëndisë, por e 
bëri vetëm një ndryshim: “Nuk do vdesësh, por do bëhesh i zgjuar.” Kjo është te 
Zanafilla kapitulli 3. 

Pastaj, në Zanafilla kapitulli 11, është gënjeshtra e radhës: “Do ndërtojmë një 
kullë, do të bëjmë emër, jemi zotër të vetes. Jemi mirë pa Perëndinë, ç’na duhet 
Perëndia, na duhet një kullë për t’u mbrojtur, një kullë e madhe.” Por Zoti tha,  
“Jo, nuk duhet të jetë kështu, mbushni botën.” 

Pastaj, Ballkani do të mbetej pa Ilirë, pa Shqiptarë. Ngatërruan gjuhët dhe 
njerëzit u larguan dhe populluan botën sipas gjuhëve. 

E njëjta gjë po ndodh prej vitesh. Rendi i Ri Botëror përpiqet ta sjellë botën në 
një formë të re, ta kontrollojë në një vend. Njerëzit janë përpjekur dhe do të 
përpiqen, por edhe kësaj do t’i vijë fundi. Ja si thuhet te Zbulesa, këto gjëra 
preken: dragoi dhe bisha kanë kuptimin e një autoriteti në botë.  

 



Zbulesa 13:5 Dhe iu dha një gojë që flet gjëra të mëdha dhe blasfemi… Dhe 
ajo (bisha) hapi gojën e vet për të blasfemuar kundër Perëndisë, për të 
blasfemuar emrin e tij…  Dhe si degradon…  

Zbulesa 13:14 Dhe i mashtronte banorët e dheut me anë të shenjave që i ishin 
dhënë për të bërë përpara bishës…  

Zbulesa 13:16-17 Veç kësaj bëri që të gjithëve, të vegjël e të mëdhenj, dhe të 
pasur dhe të varfër, dhe të lirë dhe skllevër, t'u vihet një damkë mbi dorën e tyre 
të djathtë ose mbi ballin e tyre, dhe që askush të mos mund të blinte ose të 
shiste, po të mos kishte damkën ose emrin e bishës ose numrin e emrit të saj. 

Flet gjithashtu për ekonominë, për një lloj rendi, një lloj gjëje të përbashkët. 
Bota po shkon drejt kësaj. Ka pasur dhe do të ketë abuzime; kush do të jetë 
bisha, si do të jetë forma e saj, si do të kuptohet—kjo është një çështje e 
veçantë. Po çfarë rëndësie ka? Ne e dimë në cilën rrugë po shkon bota. Ka pasur 
tentative për një lloj monedhe ndërkombëtare, mund të jetë forma e kartave të 
kreditit, të cilat kanë çdo detaj tonin. Por edhe kësaj do t’i vijë fundi. 

Pastaj, bota do të gjykohet. Ka pasur dhe do të ketë ide se bota nuk do të 
gjykohet, se Zoti do të na falë të gjithëve në fund. Por kjo është një gënjeshtër, 
sepse do të ketë një ditë, një moment, kur çdo gjë e kësaj bote do të digjet dhe 
zhduket. Ja si thuhet te… 

2 Pjetrit 3:5-6 Sepse ata me dashje harruan se nëpërmjet Fjalës së Perëndisë 
qiejt vinin në ekzistencë shumë kohë më parë, dhe se toka doli nga uji dhe u 
sajua nëpërmjet ujit,  për shkak të të cilit bota e atëhershme u mbulua nga uji 
dhe humbi, 

Çfarë po thotë këtu, çfarë kanë harruar njerëzit? 
Kohën e Noeut dhe të përmbytjes së botës me ujë. 

2 Pjetrit 3:7 ndërsa qiejt dhe dheu i sotshëm janë ruajtur nga e njëjta fjalë për 
zjarrin, të rezervuar për ditën e gjyqit dhe të humbjes së njerëzve të pabesë. 

Më parë u gjykua me përmbytje uji, në fund do të gjykohet me zjarr.   

Ne mund ta interpretojmë si të na dojë qejfi atë që thotë Bibla, por kjo është e 
zeza në të bardhë: fundi i botës pa njohur Jezusin nuk është i lumtur.   

Disa mund të thonë, po pse ka vazhduar kaq gjatë atëherë, pse nuk ka ardhur 
fundi? Ja ta shohim… 

2 Pjetrit 3:8 Por, shumë të dashur, mos harroni këtë gjë: se për Zotin një ditë 
është si një mijë vjet, dhe një mijë vjet si një ditë.  



2 Pjetrit 3:9 Zoti nuk vonon plotësimin e premtimit të tij, siç disa besojnë që ai 
bën; por është i durueshëm ndaj nesh, sepse nuk do që ndokush të humbasë, por 
që të gjithë të vijnë në pendim.  

Zoti është i durueshëm që të kemi momente të tilla, që njerëzit akoma të 
dëgjojnë, akoma të kenë dhe një mundësi, që ne të nxitemi në shpalljen e Lajmit 
të Mirë, edhe pse tashmë e kemi marrë prej 30 vitesh. Ky është lajmi i mirë: 
Perëndia nuk heq dorë, sepse dëshiron që fundi i secilit të jetë i mirë, që çdo 
njeri ta ketë zgjedhur Atë. Dhe pjesë jonë është ta marrim për vete dhe ta 
përcjellim tek ata që duam, sepse ja si vazhdon… 

2 Pjetrit 3:10 Dhe dita e Zotit do të vijë si një vjedhës natën; atë ditë qiejt do të 
shkojnë me krismë, elementët do të shkrihen nga të nxehtit dhe veprat dhe toka 
që janë në të do të digjen krejt. 

Ufff, po kur do të ndodhë? Shkrimi nuk na e tregon se kur do të ndodhë. Edhe 
pse ka pasur gjatë viteve grupe që kanë thënë me datë dhe vit se kur do të vijë 
fundi i botës, të paktën 10 parashikime, parashikimi i parë ka qenë në vitin 1020 
nga një lëvizje në Turqi, Montanizmi. Më pas kalonte ajo kohë, caktohej një 
kohë tjetër. I fundit ishte viti 2012, parashikimi i fisit Maya për fundin e botës.  

Kur dishepujt e pyetën Jezusin kur do të kthehet, Ai u tha: "Asnjë nuk e di ditën 
dhe orën, dhe as mos e kërkoni. Ju bëni pjesën tuaj, ndani lajmin e mirë, atë e di 
Ati, nuk është puna juaj kjo pjesë.” 

Shiko, ajo që duhet të dimë ne për fundin e botës është që do të ketë një fund 
për këtë botë, do të gjykohet, jo me ujë si në kohën e Noeut, por me zjarr. Po 
kur? Është pjesa e Perëndisë për ditën dhe orën, jo e jona. 

Cila është ngjarja tjetër e madhe?  

Pastaj djalli dhe mëkati do të dënohen përgjithmonë, përjetësisht në liqenin e 
zjarrit. Fundi i tij është i caktuar tashmë. 

Zbulesa 20:10 Atëherë djallin që i kishte mashtruar, do ta hedhin në liqenin e 
zjarrit e të squfurit, ku janë bisha dhe profeti i rremë; dhe do të mundohen ditë e 
natë në shekuj të shekujve. 

Ai që kishte mashtruar, tani arrin fundin; mjaft më me mashtrime. Do të ketë një 
fund patjetër për të. Mashtrimi do të ketë fund; fallciteti do të ketë një fund; 
hilet dhe rrenat do të kenë një fund. 

Cila është e dyta nga tre gjërat që do të kenë një fund? 

2. FUNDI I BESIMIT 
Ndoshta nuk ke menduar më parë për këtë gjë, që besimi ka një fund. Sepse 



duhet të arrish deri në fund. Kur të arrish në fund, nuk do të kesh më nevojë për 
besim; do të ketë qenë e nevojshme deri në atë pikë, por nuk do të jetë më. 

2 Korintasve thotë: "Ne jetojmë me anë të besimit, jo me anë të asaj që 
shikojmë." Por kur të vijë fundi, ti do të shikosh çdo gjë që ke besuar dhe do të 
dish çdo gjë që është për t’u ditur, dhe nuk do të të nevojitet më besimi. Do të 
shohësh qiellin e ri, tokën e re me sytë e tu. Ja, ta shikojmë përsëri te Zbulesa 
20... 

Zbulesa 20:11 Pastaj pashë një fron të madh të bardhë dhe atë që ulej mbi të, 
nga prania e të cilit iku dheu dhe qielli, dhe nuk u gjet vend për ata. 

Zbulesa 20:12 Dhe pashë të vdekurit, të mëdhenj e të vegjël, që rrinin në këmbë 
përpara Perëndisë, edhe librat u hapën; dhe u hap një libër tjetër, që është libri 
i jetës; dhe të vdekurit u gjykuan në bazë të gjërave të shkruara në libra, sipas 
veprave të tyre. 

Zbulesa 20:13 Dhe deti i dorëzoi të vdekurit që ishin në të, dhe vdekja dhe 
Hadesi dorëzuan të vdekurit që ishin në ta; dhe ata u gjykuan secili sipas 
veprave të veta. 

Zbulesa 20:14 Pastaj vdekja dhe Hadesi u flakën në liqenin e zjarrit. Kjo është 
vdekja e dytë. 

Zbulesa 20:15 Dhe, nëse ndokush nuk u gjet i shkruar në librin e jetës, u flak në 
liqenin e zjarrit. 

Shiko sa shpesh flet Shkrimi për Librin e Jetës. Kush zgjedh Jezusin si Zot dhe 
Shpëtimtar pajtohet me Perëndinë, merr jetë të re, dhe emri i tij shkruhet në 
Librin e Jetës. 

• Kur Jezusi erdhi, pagoi për mëkatet tona dhe u ringjall. 

• Kur ti beson në veprën e Jezusit, ti kalon nga gjykimi në jetë. 

• Por kur dikush nuk beson në Jezusin, por mbështetet në veprat që ai bën 
vetë, atëherë do të gjykohet sipas veprave, gjërave që ka bërë vetë. Por 
askush nuk është pa mëkat; nëse mbështetemi në veprat tona, nuk do të 
krahasohemi me dikë tjetër; krahasimi do të jetë me standardin e 
Perëndisë dhe shanset janë shumë të pakta. 

Nuk ka sekrete; çdo gjë është e thënë në Bibël. Pyetja ngelet: ku do ta 
vendosësh besimin tënd? 

Cila është e treta, që do të mbarojë, që do të jetë një fund… 



3. FUNDI I LODHJES 
Jeta ka ulje e ngritje, ka sfida e ngarkesa, stres dhe shumë të tjera. Mundohemi 
t’i veshim fajin Perëndisë kur hasim momente të tilla, por në fakt, këto janë 
pasoja të mëkatit që filloi njeriu. 

Në këtë jetë, nëse zgjedh Jezusin, ke faljen e Tij, praninë e Frymës, dhe 
dashurinë e Atit. Por, përsëri, jemi në këtë botë fizike, me stres, halle, tensione 
dhe sfida... 

Përkundrazi, një ditë... 

Kapitulli i fundit është toka e re, qyteti i ri, kopështi i ri i përsosur, Edeni i Ri, 
qielli i ri. Ka njerëz që s’e besojnë këtë, por edhe kësaj gënjeshtre do t’i vijë 
fundi një herë e mirë. 

Zbulesa 21:3 Dhe dëgjova një zë të madh nga qielli që thoshte: ''Ja 
tabernakulli i Perëndisë me njerëzit! Dhe ai do të banojë me ta; edhe ata do të 
jenë populli i tij dhe vetë Perëndia do të jetë bashkë me ta, Perëndi i tyre. 

Zbulesa 21:3 Dhe Perëndia do të thajë çdo lot nga sytë e tyre; dhe vdekja nuk 
do të jetë më; as brengë, as klithma, as mundim, sepse gjërat e mëparshme 
shkuan. 

Është një film, Heaven Is For Real, që flet për një djalë të vogël. Pas një 
operacioni, kur ishte në koma, ai përjetoi qiellin dhe tregoi momentet që pa: pa 
Jezusin, pa gjyshin, pa babanë duke u lutur në tokë, pa engjëjt... Ky përjetim u 
shkrua në një libër, Heaven Is Real. Më pas, libri u bë film dhe shumë njerëz e 
blenë atë dhe e panë filmin. Shumë u mahnitën nga ato që tha ky fëmijë 10-
vjeçar.  

Ndërkohë, ato që tha ai janë të shkruara në Bibël prej shekujsh, por shumë 
njerëz dyshojnë. Te Zbulesa 21 dhe 22, flitet shumë për qiellin e ri. Pema e 
jetës, që u humb në kopshtin e Edenit, do të jetë përsëri në qiellin e Perëndisë. 

Si ishte kjo seri me 7 pjesë për ty? Uroj që të kesh kuptuar thelbin e mesazhit të 
Perëndisë.  

Bibla ka 66 libra, të shkruar nga 40 autorë në një periudhë 1500-vjeçare, POR 
ka të njëjtin mesazh. Tani, topi është në duart e tua: Çfarë do të bësh me këtë që 
di? A do të besosh apo jo? 

Për ty që beson: A do të pasosh lajmin e mirë? Sa njerëz do të jenë në qiell sepse 
ti ke ndarë lajmin e mirë me ta? 



Për ty që e njeh Krishtin: Kohët e fundit, a është ky lajm i mirë për ty apo jo? 
Nëse Jezusi vjen tani, sot, a po e pret me gëzim, apo ke ndonjë shqetësim se nuk 
ke arritur, marrë apo pasur diçka? 

Miq që e njihni Fjalën e Perëndisë, thellohuni më shumë në të. Rrituni në 
pjekurinë dhe masën e Krishtit çdo ditë, që ndërkohë që jetoni në këtë botë, të 
zbuloni qëllimin tuaj dhe ta jetoni atë qëllim. 

Miq që nuk e njihni akoma Krishtin, a do të zgjidhni sot Jezusin, që sot të 
shkruhet emri juaj në librin e jetës? 

 

Lutemi bashkë. 


